
Egun on guztioi, eta eskerrik asko Udaltopen antolatzaileei gonbidapenagatik. Eskerrik asko, bereziki, 
halako foro esanguratsuan feminismoak euskararen normalizazio eta biziberritze prozesuari egin 
diezaiokeen ekarpena aintzat hartzeagatik. Izan ere, duela hamar bat urte izan zen une bat euskalgintza/
euskaltzaletasunaren eta feminismoaren arteko gurutzaketak indarra hartu zuena, baina gerora asko 
apaldu da joera hori. Esango nuke, gizarteko gainerako eremuetan bezala euskalgintzan ere pentsamendu 
eta praktika feministek deserosotasuna sortzen dutela. Beraz, esan bezala, esker berezia adierazi nahi diot 
Udaltopi ekarpen hau berriro ere ardatzean jarri duelako; are eta gehiago orain, joera erreakzionarioak 
bolada-boladan ditugun momentu honetan.

Aurrera segitu aurretik azpimarratu nahiko nuke azaltzera noana Lorea Agirre Dorronsororekin batera 
landu eta mamitu dudala, eta, aldi berean, feminismoaren eta hizkuntz zapalkuntzaren gurutzaketa horri 
buruz gogoetatu duten hainbat ikerlari eta pentsalariren emaritik edan dugula, Euskal Herrikoetatik zein 
nazioartekoetatik, bereziki, galiziarren ekarpen oparotik. Pentsamendua eta proposamenak ez baitira 
bakarka eta hutsetik sortzen, elkarrizketan eta elkarrekintzan baizik.

Udaltop jardunaldiek euskal hiztunen -eta, ondorioz, euskal hiztun komunitatearen- ahalduntzean jarri 
dute ardatza aurten. Ez dut uste kasualitatea denik 2025 honetan euskalgintzako halako foro esanguratsu 
batean hori izatea gaia. Ausartuko naiz esatera minorizatutako hiztun komunitate gisa une honetan bizi 
dugun aldarteari erantzutera datorrela: azterketa soziolinguistikoetatik datozen datu eta diagnostikoak 
ez dira onak, oldarraldi judizialak ez du atsedenik eta haren oinarrian dagoen oldarraldi politikoa gero 
eta esplizituagoa da. Are, euskaraz ardazten den herritarraren bizipenean gero eta haize kontrakoago 
gertatzen da euskaraz bizi ahal izatea.

Finean, larrialdian gaude, eta badakigu euskararen normalizazio eta biziberritzeak aurrera egingo badu 
indar berri bat behar dela. Pizkunde berri bat: erakundeena, eragile soziopolitikoena, baina, bereziki, 
horren guztiaren oinarri den gizartearena: herritarrena. Beraz, ahalduntzeko premian gaude. Norbanako 
gisa, jakina, baina, batik bat, kolektiboki, komunitate gisa. Pizkunde berri batek ahalduduntako 
euskaltzaleak behar baititu, ahaldundutako komunitate bat, eraldaketa soziala eragingo duen prozesu 
baten subjektu izango dena.

Euskararen normalizazio eta biziberritzea eraldaketa soziala eragingo duen prozesua da, indarrean den 
gizarte egitura aldatzea eskatzen duen heinean, botere harremanen, eta botere gaitasunen birbanaketa bat 
ezinbestekoa duen neurrian.  Izan ere, askotan errepikatzen denaz bestera hizkuntza ez da komunikaziorako 
tresna hutsa; hori baino askoz ere gehiago da: pertsonon izate indibidual zein kolektiboa osatzeko tresna 
nagusietakoa, gizarte harreman eta egituren zutoin ezinbestekoa. Ondorioz, hizkuntza  eta hizkuntza 
praktikak botere harremanek zeharkatzen dituzte, lekuan leku eta garaian garai egituratzaileak diren 
botere harremanek. Gure egungo gizartean klasea, sexu-genero sistema eta sistema arrazializatzailea dira 

botere harreman nagusien zedarriak jartzen dituztenak.  Baina hizkuntzak eta hizkuntza praktikek botere 
harremanekin eta menderatze mekanismoekin duten harremana ez da zeharkatzen horretara mugatzen; 
hori baino gehiago da: botere harreman horiek ezartzeko eta iraunarazteko tresna nagusietakoak dira 
hizkuntzak eta hizkuntza praktikak.

Klaseari erreparatzen badiogu, adibidez, agerikoa da: elite ekonomiko eta sozialek ezartzen dute hizkuntza 
eredu jasoaren kanona, eta administraziora eta gainerako botereguneetara sarbidea izateko ezinbestekoa 
da hizkuntza gaitasun horren jabe izatea. Sexu-genero sistemarekin ere beste hainbeste gertatzen da, 
edota arrazializazioarekin loturiko menperakuntzarekin. Azken batean, hizkuntza eta hizkuntza praktiketan 
erabat txirikordatzen dira elkarrekin Pierre Bordieu soziologo okzitandarrak disekzionatutako kapitalak: 
kapital ekonomikoa, kapital soziala, kapital kulturala eta kapital sinbolikoa hizkuntza praktiken bidez 
elkarren indartzaile gertatzen dira. Gainera, hizkuntza bidezko botere harremanen ezarketa ez da linbo 
abstraktu batean gertatzen, baizik eta jendearen bizitzetan, pertsona zehatzen gorputzetan,  eta eragin 
nabarmena du bizi baldintza materialetan.

Arestian aipatu dut garaian garaiko  eta lekuan lekuko botere harreman eta menderatzeen ezartzaile 
direla hizkuntza praktikak, baina hainbatetan gertatzen da hizkuntza bera dela zapalkuntzarako aldagaia: 
hau da, hizkuntza bati -eta ondorioz, hiztun komunitate bati- ukatu egiten zaiola nor izateko zilegitasuna. 
Hizkuntza menperakuntza prozesu bat gertatzen da, minorizazio ibilbide bat: batzuetan, debeku, zigor 
eta beste ageriko bortxa mekanismo batzuk baliatuz; bestetzutan, antzematen askoz ere gaitzagoak diren 
mekanismoen bidez, oharkabean pasatzen diren prozedurez hizkuntza jakin horri kapitala ebatsiz.

Ibai Atutxa ikerlari eta pentsalariak ‘Barbaroak eta zibilizatuak, euskal gatazken eskuliburu materialista’ 
(Txalaparta, 2022) liburuan frogatzen duen bezala, XVI. mendean abiatu eta egungo mundura ekarri gaituen 
Modernitatearen proiektuaren egiturazko eta ezinbesteko menderakuntzetako bat hizkuntza zapalkuntza 
da, eta, arestian azpimarratu bezala, klase zapalkuntzak, genero zapalkuntzak edo arrazializazio bidezkoak 
bezala ondorio material zehatz eta ukigarriak ditu jendearen eguneroko bizitzetan.

Beraz(Nolanahi dela), hizkuntza bat minorizatuta dagoela diogunean subordinazio edo menperakuntza 
egoera baten dagoen komunitate baten berri ematen ari gara, eta horrenbestez, hizkuntz minorizatuen 
normalizazio eta biziberritze prozesuek ezinbesteko dute gizarte eraldaketa eta botere birbanaketa.

Behin ondorio horretara iritsita,  zilegia da pentsatzea beste egiturazko menderakuntzek badutela 
antzekotasunik hizkuntz minorizazioarekin, eta horiek zuzentzeko aurrera eraman diren gizarte eraldaketa 
prozesuetatik badugula ikastekorik. Azken urteetan gurean eta gurearen tankerako Mendebaldeko 
gizarteetan gertatu den eraldaketa prozesu esanguratsuena, dudarik gabe, pentsamendu eta praktika 
feministek sexu-generoaren araberako menderakuntzan eragindakoa da.  Beraz, zentzuzkoa da 
feminismoan arakatzea egungo kinkan euskararen normalizazio eta biziberritzerako lagungarri izango 
diren elementuak aurkitzeko, are eta gehiago, feminismoaren iraultza horren oinarria milaka eta milaka 
emakumezkoren -eta ez-gizonen- ahalduntzea izan dela aintzat hartzen badugu.

Aurrera egin aurretik, azaldu nahi dut botere harremanak aipatzen ditudanean pentsamendu feministak 
ekarritako ikuspegi intersekzionalez ulertzen ditudala. Hau da, elkar gurutzatzen diren posizioen mataza 
bihurri baten moduan. Beste era batera esanda: gutako bakoitzaren baitan aurki ditzakegula zapaldua 
eta zapaltzailea -zuritasunak emandako botere erpinetik, kasu-; halaber, menderakuntzak elkarrekin 
txirikordatzen direla maiz, eta, horrenbestez, askatze bidean ere elkarren bultzagarri direla. *Maria Merce 
Marçalen poema.

Azken hamarkadetan feminismoak eragindako aldaketarik handiena, gizarte egituretan baino areago, 
milaka eta milaka emakumeren barrunbeetan gertatu da: errotik aldatu da beren harremanez, egitekoez,  
bizimoduaz, betebehar eta eskubideez duten ikuspegia. Errotik aldatu da beren buruaz duten pertzepzioa. 
Eta subjektibitate poliktiko berri baten bidez kolektiboki eragitera eta estatus berri bat eskuratzera eraman 
ditu. Iraultza bat.

Horren guztiaren oinarrian kontzeptu zehatz bat dago: pertsonala politikoa dela. Hau da, ulertu da aurretik 
pertsona zehatzen arteko harremanetara mugatzen ziren jokamolde, egoera, gatazka eta menderatzeak, 
politikoak direla; gizarte egituraketa eta botere harremanen marrazki zehatz bati erantzuten diotela. 
Ulertarazi digu ustez pribatuenak diren eremuetan eta intimoenak diren harremanetan -sukaldean edota 
ohean, esaterako- gertatzen dena ere politikoa dela.  Sakonean, guztia dela politikoa. Eta, horrenbestez, 
irtenbideak bilatzeko ere politikoki eta kolektiboan aritu behar dela.

Uste dut hauxe dela une honetan euskalgintzak feminismotik jaso dezakeen ekarpen nagusietako bat, 
batik bat, hiztunak ahalduntzera begira: adieraztea, ulertaraztea, jabearaztea, eguneroko txiki horretan 
euskaraz bizitzeko aurkitzen duen zailtasun bakoitzean auzi politiko bat dagoela; hizkuntz auzia auzi 
politikoa dela erabat. *Zerkusi zuzena duela justizia sozialarekin eta gizarte kohesioarekin.

Feminismoaren bidea hori izan bada, euskalgintzarena oso bestelakoa. Orokorrean ihes egin dio 
hizkuntzarena auzi politikoen arten kokatzeari. Are, oso errotutako ustea da kokapen hori ematea 
kalteko dela euskararen normalizazio eta biziberritze prozesurako. Esango nuke, euskalgintzaren zentzu 
komunaren parte dela, eta, gainera, sen onenez, euskararen alde egiteko borondate zintzoz eraiki den 
markoa dela.

Esango nuke gure historia politiko hurbilak eragin nabarmena izan dutela horretan: gatazka armatuak min 
ikaragarriak eragiteaz gain politika beraren ikuspegi oso murritza eta erabat polarizatua ezarri zuelako. 
Zerbait politiko izendatzeak siglen araberako jarrera polarizatuetara makurtzeko arriskua sortzen zuelako. 
Halaber, nazioarteko testuinguruak ere azken hamarkada luzeetan horretara eraman gaitu, demokrazia 
formalen dinamikan, politikaren esanahia eta eremua alderdien arteko joko huts gisa ulertzera.

Baina faktore horiez gaindi, uste dut badagoela menderakuntzarekin beraren parte den beste sakonagoko 
bat. Izan ere, era batera edo bestera formulatuta, baina  euskalgintzaren egungo zentzu komunaren 
baitan oso txertatuta dago “euskara ahulegia da politikarekin nahasteko” sinesmena. Lehendabiziko 
baieztapenean jarriko dut begia: “euskara ahulegia da”, horretan. Formulazio hori ez da diagnostiko bati 
dagokiona, baizik eta euskarari -ondorioz, euskararen hiztun komunitateari- eransten zaion berezkotasun 
batena. Abiaburua  ez da, “euskara une honetan ahul dago” edota “euskarak ahulezia bat du honetan”, 
hau da, egoerari dagokiona, ikuspegi analitiko eta erlazional baten emaitza; aitzitik, izaerazko ezaugarri 
baten balioa da, berezkotasunarena. Beste era batera esanda, naturalizazio mekanismo argi eta garbia da. 
Eta pentsamendu feministak zerbait irakatsi badigu da naturalizazioa dela gutxiagotze eta menderakuntza 
tresna indartsuena.

Lehen aipatu dut hizkuntzen (eta hizkuntz komunitateen) minorizazio edo menderakuntza prozesu guztietan 
badagoela debeku eta zigorrari, bortxa esplizituari, lotutako ezinbesteko zapalkuntza bat. Euskararen 
barne memoriak hurbil du oraindik hori. Baina menderatzeari iraunkorki eutsiko bazaio nahitaezkoa da, 

Pertsonala politikoa da, beraz, 
hizkuntz auzia politikoa da

halaber, askoz ere oharkabeagoan, ezarian bezala, operatzen duten mekanismoak erabiltzea. Horretara 
dator naturalizazioa. Sinple eta labur esanda: azpiratze egoera dauden norbanako eta kolektiboei 
sinestaraztea berezko dituzten ezaugarrien ondorioz daudela botere mataza horretan dagokien lekuan, 
hots, subordinazioan.

Feminismoaren ariketa handietako bat horixe deseraikitzea izan da, Simone de Beauvoir filosofo eta 
feminista frantziar handiaren “emakumea ez da jaiotzen, egin egiten da” oinarritik beretik abiatuta. 
Ulertaraztea emakumeei oraindik indarrean den sexu/genero sistemak berezkotzat ezartzen dizkien 
ezaugarriak, estereotipoak, eraikuntza sozialak direla. Hau da, inoren berezkotasunean ez dagoela 
ahula, emozionala, otzana, seduzitzailea, eraman handikoa, insegurua, goxoa edota harkorra izatea, 
emakumezko izateari atxiki zaizkion berezkotasun batzuk aipatzearren. Hain zuzen ere, ustezko ezaugarri 
horietatik abiatuta atxiki baitzaizkie emakumezkoei zaintza funtzioak eta mugatuarazi dituzte etxera, 
intimotasunera, pribatu izendatutako eremu ez politikora.

Begia apur bat zorrozten badugu, segituan ohartuko gara sistema patriarkalean feminitateari erantsitako 
ustezko berezkotasun horietako batzuren oso hurbilekoak direla euskararen inguruan eraiki diren 
usteak, bereziki, etxekotasun goxo ia nostalgiko batekin lotzen dutenak, eta, aldi berean, eremu 
publikotik, mundurako eta noranahiko, azken batean, auzi politiko, izatetik egozten dutenak. Dudarik 
gabe, euskaltzaletasunaren eta euskalgintzaren ia azken mende osoko zeregin handietako bat horixe 
deseraikitzea izan da, eta behin eta berriro erakutsi dugu hitzez eta ekintzaz euskara noranahikoa eta 
mundurakoa dela. Baina, era berean, behin eta berriro horixe jartzen zaigu zalantzan: esaterako, mediku 
ona ala euskalduna nahi dugun galdetzen zaigunean, edota hainbat eremutan eta hainbat eragilek 
jardun serioetarako eta mezu garrantzisuak garraiatzeko erdarak hobesten dituztenan, euskarazko kultur 
sorkuntza proposamen unibertsalistetatik deslotzen dugunean...

Finean, naturalizazioa mekanismo ikaragarri indartsua da, isurian-isurian menderatuen gorputzetan 
barruraino eta trinko inskribatzen dena. Uste dut horixe dela lehenago aipatutako premisa, euskara 
politikara eramateko ahulegia dela dioena, euskalgintzan hain errotuta egotearen arrazoia. Hortxe dugula 
ezinbestean egin beharreko deseraikitze ariketa garrantzitsua.

Arestian azpimarratu dut feminismoaren ekarpen handienetako bat izan dela milaka eta milaka 
emakumeren ahalduntzea, eta ahalduntze horren oinarria dela jabetzea beren egunerokotasunean 
gorpuzten eta garraiatzen dituzten desberdinkeriak ez direla eurei soilik eta pertsona zehatzekin dituzten 
harreman jakinen ondorio, baizik eta egiturazko arazo bat dagoela, auzi politiko bat. Bilakaera horren 
ondorioz,  abiaburuan kontu identitario bat zena -hau da, emakumeei soilik zegokiena- gizarte guztiaren 
ardurako egin da, justizia sozialaren, gizarte kohesioaren eta demokratizazioaren baitako kuestio.

Horretarako, aurretik eremu intimoan gordeta zeuden bizipen eta gertakariak eremu publikora, hau 
da, politikora, ekarri ditu feminismoak (MeeTooa da, akaso, ibilbide horren azken boladako agerraldi 
ezagunena, baina badira askoz lehenagokoak ere). Eta ekarri ez ezik, gertakari horiek izendatu egin 
ditu (eraso, desberdinkeria, mikromatxismo...), kokatu egin ditu; hau da, marko politiko bat ezarri die: 

Ahalduntzeko jabetzea; jabetzeko, 
esatea, izendatzea eta kokatzea

gizarte egituraren araberako zergatia disekzionatu du eta horre araberako ekinbide eta irtenbideak 
proposatu ditu. Funtsean, gatazka bat izendatu eta esplizitatu du, eta esan bezala, justizia sozialaren eta 
demokratizazioaren markoan ezarri.

Uste dut hortxe daudela euskararen normalizazio eta biziberritzeak aurrera egiteko ezinbesteko dituen 
euskaltzaleak ahalduntzeko gakoak: nahiataezko urratsa da norberari gertatzen zaionaren dimentsio 
politikoaz jabetzea. Eta, jabetu ahal izateko, berriz, esatea, izendatzea eta marko  egokian kokatzea 
-egunerokotasuneko hizkuntz eskubideen urraketa txikietatik hasi eta oldarraldi judizialeraino-. Hizkuntz 
auziaren oinarrian menderakuntza mekanismoak, euskararen normalizazioaren kontra dauden sektore eta  
ildo ideologikoak, zein gatazka daudela ikusteari beldurra galtzea. Izan ere, gizarte bizitzak berarekin 
ditu talkak eta gatazkak. Ezikusiarena egitea posizionatzeko modu bat da, baina, normalean, dagoen 
egoera betikotzeko bidea izaten da. Aitzitik, talka eta gatazken onarpena  izaten da egoera hobe, justu 
eta berdinzaleago baterako lehen urratsa.

Gainera, gaur egun bizi dugun egoeraren parte da euskararen normalizazio eta biziberritzean aurrera 
egitearen aurkakotasuna goraldi momentuan dagoela, eta esplizituki eta gordin dakartzala bere argudioak 
eztabaida politikora. Oldarraldi judizialaren oinarrian oldarraldi diskurtsibo eta ondorioz politiko bat dago 
gero eta argiago, gero eta esplizituago.

Bukatzeko, azalpen batzuk, badaezpada, hizkuntz auzia politizatzeaz ari naizenean zertaz ari naizen ongi 
argitzeko:

-ez naiz ari alerdien jokalekura eramateaz, inondik. Baizik eta gizarte auzi gisa kokatzeaz, herritar denen 
ardurako, eta justizia sozial eta demokratizazioarekin lotuta.

-euskalgintza/euskaltzaletasunak zutoindutako mugimendua(k) luke (edo lituzke) oinarri, gainerako 
eragile soziopolitikoekiko autonomo, nahiz eta haiekin elkarlanean aritu. Jakina, euskalgintzaren eta 
euskaltzaletasunaren baitan ikuspegi desberdinak direla aintzat hartuz eta errespetatuz, eta haien arteko 
elkarrizketa eta elkarlanerako zumeak etengabe bideratuz. Era berean, beste eragileekin harremanak 
bideratzerakoan jokabide intersekzionalari eutsiz. Hau da, honetan ere feminismoak zabaldu dituen 
egiteko moduetatik ikasiz.

